
SUĠĠERIMENTI

Il-Kumitat għall-Affarijiet Legali jistieden lill-Kumitat għall-Affarijiet Ekonomiċi u 
Monetarji, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

A. billi jeżisti suq intern għas-servizzi bankarji fl-UE, aktar milli ġabra ta’ servizzi 
indipendenti minn xulxin, u billi dan is-suq intern huwa importanti ħafna għall-
kompetittività globali tal-Unjoni,

1. Jemmen li l-Awtorità Bankarja Ewropea għandu jkollha s-setgħa li timplimenta miżuri li 
jorbtu fil-livell tal-UE applikabbli għall-Istati Membri kollha, filwaqt li tagħti s-setgħa 
wkoll lis-superviżuri nazzjonali li jwettqu s-superviżjoni ta' kuljum fl-aqwa livell 
possibbli;

2. Hu tal-fehma li t-“testment waqt il-ħajja” għandu jkun approvat mis-superviżuri li jwettqu 
s-superviżjoni tal-banek kuljum, biex jiġi żgurat li t-tibdil jiġi nnutat u jitqies, sabiex it-
testmenti waqt il-ħajja jkunu jistgħu jinżammu aġġornati u rilevanti;

3. Hu tal-fehma li ż-żarmar ta' grupp bankarju għandu wkoll ikun għażla fl-istadju inizjali 
(intervent bikri);

4. Jikkunsidra li t-trasferiment ta’ beni/likwidità minn sussidjarja/fergħa għal kumpanija 
ewlenija m’għandux ikun permess jekk dan jiddestabilizza lis-sussidjarja/fergħa u b’hekk 
jikkawża konsegwenzi ta' ħsara kbira għall-Istat Membru ospitanti;  

5. Jemmen li l-intervent bikri fi kriżijiet bankarji u s-soluzzjoni tagħhom għandhom jiġu 
mnedija skont kriterji definiti b'mod ċar, inklużi s-subkapitalizzazzjoni, likwidità inqas u 
d-deterjorament tal-kwalità u l-valur tal-beni; hu tal-fehma li l-intervent għandu jkun 
marbut ma’ skemi ta’ garanzija għad-depożiti;

6. Huwa tal-fehma li l-għan ta' qafas leġiżlattiv tal-UE għas-soluzzjoni tal-kriżijiet 
transkonfinali huwa li l-awtoritajiet jingħataw is-setgħa li jadottaw miżuri li jinkludu l-
intervent fil-ġestjoni tal-gruppi bankarji, meta dan ikun meħtieġ (u b'mod speċjali, iżda 
mhux b'mod esklussiv, fil-banek li jieħdu depożiti, fejn ikun hemm il-possibilità ta' riskju 
sistemiku);

7. Iqis, bl-istess mod, li l-għan ta' qafas leġiżlattiv tal-UE għas-soluzzjoni tal-kriżijiet 
transkonfinali hu wkoll li jiġu regolati kemm il-gruppi bankarji transkonfinali kif ukoll il-
banek individwali li jwettqu tranżazzjonijiet transkonfinali biss permezz tal-fergħat; 
jemmen ukoll li għandu jkun hemm regolamentazzjoni komuni għall-gruppi bankarji 
transkonfinali;

8. Jinnota li l-Awtorità għandha topera skont il-prinċipji li ġejjin:

 protezzjoni ugwali ta' kredituri u azzjonisti ta' minoranza fl-Istati Membri kollha fejn 
il-bank għandu fergħat/sussidjarji;

 tqassim proporzjonali tal-ispejjeż marbutin mal-intervent bikri u mas-soluzzjoni ta' 
kriżijiet bankarji, fost l-Istati Membri kollha li fit-territorju tagħhom jopera l-bank li 
għalih sar l-intervent (pereżempju skont il-valur tal-beni tiegħu f’kull Stat); jemmen li 
l-għażla ta’ finanzjament konġunt perjodiku hi anqas mixtieqa;

9. Jesprimi l-opinjoni li d-derogi għandhom madankollu jsiru minn ċerti rekwiżiti imposti 
mil-liġi tal-kumpaniji tal-UE, biex jiġu permessi interventi minn awtorità fl-attivitajiet 
bankarji meta dawn ikunu ġustifikati fl-interess pubbliku;

10. Jikkunsidra li jekk ikun hemm każ ta’ ħruġ ta’ kumpens tal-azzjonisiti, tal-kredituri jew 
tal-kontropartijiet tas-suq, il-kumpens għandu jkun ibbażat fuq il-valur tal-likwidazzjoni 
tal-bank, mingħajr ma jitqiesu l-ammonti riċevuti f’għajnuna pubblika;

11. Huwa tal-fehma li l-kooperazzjoni u l-komunikazzjoni bejn l-awtoritajiet u l-
amministraturi responsabbli għas-soluzzjoni u l-insolvenza ta' gruppi bankarji
transkonfinali jistgħu jitjiebu bit-twaqqif ta' sett ta' linji gwida ex-ante;

12. Huwa tal-fehma li kull għajnuna pubblika jew fond ta' soluzzjoni għandu jkun imfassal 
b'mod li jiġi evitat periklu morali u jipprevjeni t-teħid ta' riskji eċċessiv; iqis, b'mod 
partikolari, li l-ebda fond ta' soluzzjoni m'għandu jintuża biex isalva l-azzjonisti ta' banek, 
li jkollhom iħabbtu wiċċhom mal-konsegwenzi kollha ta' kwalunkwe telf, u li l-ebda fond 
ta' soluzzjoni m'għandu jintuża għall-ħlas ta' bonusijiet;

13. Ifakkar lill-Kummissjoni dwar l-importanza li jitwettqu valutazzjonijiet tal-impatt sħaħ fi 
kwalunkwe konsiderazzjoni tal-kwistjoni jekk il-linji gwida l-ġodda għall-ġestjoni tal-
kumpaniji jkunux xierqa;

14. Jemmen li approċċ komuni biex jiġi evitat il-falliment tal-gruppi bankarji jkun aktar 
konformi mal-kunċett ta’ suq intern.

